
حلتّ ضيفة على »ألو الأنباء« وأجابت عن أسئلة القراء بكل صراحة

سوسن هارون: لبسي مو مثير.. وأنا مثيرة بحد ذاتي
 واللي يحط حمرة لحمية من المذيعين الرجال ترف!

أي نادي تشجعين؟
٭ أنا قدســاوية ودمي أصفر 

»تضحك«.

فرح: شلون لقيتي العمل مع 
هدى حسين؟

٭ هــدى حســن نجمــة بكل 
مــا تحمل هالكلمــة من معنى 
وأنا استفدت من العمل معاها 
في مسلســل »حلفت عمري« 
و»خادمــة القوم« وللأمانة ما 
قصــرت معاي بكل شــي وأنا 
أحرص على اني أكون في أي 

عمل تسويه.

راضية بمساحة دورك في 
أعمالها؟

٭ كل الرضا وهالشي يخليني 
ســعيدة بالتعامل معاها لأنها 
تعطي كل فنان حقه في أعمالها.

ما في نية بالتعامل مع الفنانة 
القديرة حياة الفهد؟

٭ هالشــي يشــرفني لأنه ام 
سوزان من الفنانات اللي يحبهم 

قلبي وأعشق مسلسلاتها.

هل صحيح انه المنتجين ما 
يعطون الفنانات حقوقهم 

المادية؟
٭ الحمــد لله جميع المنتجين 
اللي اشــتغلت معاهــم كانوا 
ناس محترمين وما يحبون أكل 
حقوق الفنانين وهالشــي من 
صالحهم علشان يحتاجونهم 

بأعمالهم الياية.

صچ انتي غيرتي اسمچ 
الحقيقي؟

٭ ايه صچ.

شخبار عمليات التجميل 
معاچ؟

٭ ما سويت إلا عملية وحده 
حق خشــمي لأنــه كان عوي 
ومأذينــي والعملية ســويتها 

بالكويت.

انتي مع الفنانات اللي يسوون 
عمليات تجميل بالطالعة 

والنازلة؟
٭ أنا مع الفنانة اللي تحتاج 
مثل هالعمليات وبعدين ترى 
هم الفنانين الرجال يســوون 
عمليات تجميل يعني التحميل 
مو مقتصر بس على الفنانات.

بس اللي يشوف شكلچ يقول 
انچ وايد مسوية عمليات 

تجميل؟
٭ لا الحمد لله مستانسة من 
شكلي وجسمي وكله طبيعي 
»موسفنج« وما سويت إلا حق 
خشمي مثل ما قلت وأي واحد 
أو وحدة تقول غير هالحچي 

ما عندهم سالفة.

انتي متهمة بلبس ملابس 
مثيرة للفت الانتباه؟

مو صحيح أنا لبسي عادي ومو 
مثير والمثيرة أنا »تضحك«.

ليش الفنانات ما يحبونچ؟
٭ مشــكلتهم »تضحك« بس 
في بعــض الفنانات تجمعني 
علاقة معاهم أما الفنانات اللي 
مــا يحبونــي ادعي ربــي انه 

يشفيهم من هالمرض.

شرايچ بالقروبات الفنية؟
٭ زينــة وشــينة، زينــة انك 
تشــوف قروب فنــي متفاهم 
مع بعض ويشيلون بعض في 
الأعمال ومو زينة انه مشاكلها 
وايــد خصوصــا إذا تفركــش 
هالقــروب وصــار كل واحــد 
يشــتغل بروحه هنية يبلش 
تزلغ الوايرات بيناتهم، لهالشي 
انا مو محسوبة على أي قروب 

فني موجود بالوسط الفني.

علي محمد: شخبارچ سوسن؟
٭ الحمد لله.

سوسن احنا عرفناچ كمذيعة 
أطفال بس ودي أعرف شنو 
القيمة اللي نقدمها للأطفال 

حاليا وهو كل همه انه يكون 
مثل هالفنانة أو الفنان  عكس 

قبل؟
٭ الدنيا تغيرت يا خوي علي 
فأنــا قبل 10 ســنوات مو مثل 

الحين وهذا حال الدنيا.

شلون تغيرت الدنيا واحنا قبل 
برامج الأطفال تحمل قيمة 
تربوية بس الحين قاعدين 
يستغلون هالطفل لظهور 
مذيعة أو مذيع على ظهره؟

٭ موكلهم يسوون هالشي وأنا 
من الناس الحين أفكر في إعداد 
برنامج للطفل لأني شاركت في 
إعداد اســتديو الأبطال قبل ما 
أطلع راح يكون فيه معلومات 
تفيد الأطفــال وما أعتقد أفكر 
انــي أطلع على ظهــر الأطفال 

من خلال هالبرنامج.

طيب مذيع الأطفال ينجم؟
٭ اللــي يــدش مذيــع أطفال 
عمره ما يفكــر بالتنجيم وإذا 
فكر بهالشــي ضــاع لأنه راح 
يتم تركيزه شلون يبرز نفسه 

على أهداف برنامجه.

يعني انتي ما كنتي مفكرة 
بالتنجيم لما قدمتي برنامج 

للطفل؟
٭ إطلاقــا وكنــت حريصــة 
أنا وأخوي عبــدالله مال الله 
صادقين مع الأطفال وأنفسنا.

مو ملاحظة مذيعين هالوقت 
يهتمون بشكلهم أكثر من 

اهتمامهم بنوعية برامجهم؟
٭ ما في أحد ما يهتم بشــكله 
حتى انت تهتم بنفسك علشان 
يكون شكلك جدام الناس حلو.

أنا اهتم بنفسي بس مو لدرجة 
اني أحط حمرة لحمية وأنا 
أقصد هنيه المذيعين الرجال؟

٭ مــا عندنــا ولا مذيــع مــن 
الرجــال يحط حمــرة لحمية 
واللي يحطها هذا يكون ترف.

بومحمد: سوسن ليش حاقدين 
عليچ الفنانات؟

ماكــو مــرة جميلــة يحبونها 
الحريم لهالشــي حاقدات على 

بعض الفنانات.

بس يقولون انچ انتي تحاولين 
تغضبينهم بلبسچ ملابس 

مثيرة لإبراز مفاتنچ؟
٭ هالحچي مو صحيح وبعدين 
منــو الحين من البنات ســواء 
كانوا فنانات أو غيرهم ما يبون 
يلبســون وما يبون يبرزون 
مفاتنهم بس أنا ما أبرز مفاتني 

مثلهم.

ولبسچ المثير شتسمينه؟
٭ أرجــع وأقــول أنا لبســي 
مو مثيــر أنا مثيرة بحد ذاتي 

»تضحك«.

ماعندچ أعمال مع المنتج خالد 
البذال؟

٭ ان شــاء الله بيكون عندي 
عمل معاه راح نصوره قريبا 

اسمه »سقف واحد«.

مسرح النجم طارق العلي.

شلون لقيتي التعامل مع 
مسرح طارق العلي؟

تعامــل  ٭ والله بصراحــة 
النجم طــارق العلي من خلال 
المسرحيات اللي شاركت فيها 
جميــل جــدا وفيــه نــوع من 
الإنسانية التي نادرا ما نلقاها 
عند بعض النجوم والعمل مع 
طارق العلي مهم جدا لأي فنان 
لأنه يساعد الفنان على الانتشار 
فــي الخليج والوطــن العربي 
وهالشي أنا سعيدة بالتعامل 

مع أبو محمد طارق العلي.

صچ كان واسطتچ لدخول 
مسرح طارق العلي الفنان خالد 

العجيرب؟
٭ خالد العجيرب أخ وصديق 
ومو عيب لو ساعدني او ساعد 
غيري بس مسألة انه واسطتي 

مو صحيحة..

 حتى مشاركتك مع الفنانة 
القديرة سعاد عبدالله في 
»خوات دنيا« بالواسطة؟

٭ أولا لي الشرف اني أشتغل 
مع فنانــة قديرة مثل ســعاد 
عبدالله وكنت واسطة نفسي 

مثل ما يقولون.

شلون؟
٭ طرشــت للفنانــة القديرة 
ســعاد عبدالله مســج أســلم 
عليهــا وكتبت لها يشــرفني 
العمل معاچ وبعد أيام اتصل 
علي مدير الإنتاج وقالي حياچ 
عندنا واشتغلت ومع انه الدور 
عادي جدا بس كنت ســعيدة 
بالعمل مع أم طلال وهالشــي 
راح أســويه مع أي فنان قدير 
علشان أنمي موهبتي الفنية من 

خلال شغلي مع الكبار.

سهام: سوسن انا من متابعات 
أعمالك؟

٭ تسلمين يالغالية.

بس ليش أدوارچ شريرة؟
أدري  مــا  والله  »تضحــك« 
المخرجين ينادوني بها لأدوار 
يمكن يشوفون نظرات عيوني 

حادة »تضحك«.

شنو الدور اللي تتمنين 
تسوينه عالشاشة؟

٭ والله ودي أسوي دور وحدة 
كشييخة بس للحين ما ياتني 

الفرصة اللي أسوي هالدور.

محمد: شخبارج سوسن؟
٭ الحمد لله.

منورة »الأنباء«؟
٭ »الأنبــاء« منــورة بأهلهــا 
ولـ »الأنباء« فضل كبير علي 
من يوم ما كانت في اســتديو 
الأبطــال اللــي قدمتــه بالراي 
للأمانة ما قصرت معاي ليومنا 
هذا وهالشــي مو غريبة على 

»الأنباء«.

شنو جديدچ؟
٭ عندي مسلســل مع الفنانة 
اللــي أحبها من كل قلبي هدى 
حسين اسمه »رصاصة منال« 
ومعــاي عدد كبير من زملائي 
في الوســط من كبار وصغار 

وإن شاء الله نصوره قريبا.

مريم: أموت فيج سوسن؟
٭ »تضحك« زين لقيت بنية 
تموت فيني كلهم حاقدين علي 

ما أدري ليش »تضحك«.

بالعكس انتي من الفنانات اللي 
أحبهم؟

٭ مشكورة مريم على هالكلام.

طيب سوسن ما عندچ برامج 
أطفال؟

٭ ان شاء الله راح يكون عندي 
بشكل يديد وان شاء الله أحصل 

القناة اللي تتبنى فكرتي.

ليش طلعتي من قناة فنون؟
٭ ما أدري والله.

كنتي دلوعتهم مثل ما يقولون؟
٭ للأمانة قناة فنون ما قصرت 
معــاي من يــوم ما اشــتغلت 
معاهــم بس في أشــخاص ما 
يحبون سوســن لذلك طلعت 

منها.

شيمثلج برنامج ولا كلمة 
للأطفال؟

٭ مــن البرامــج اللــي أعتــز 
بتقديمهــا على شاشــة فنون 
بالإضافة الى برنامج استديو 
الأبطال اللي قدمته بالراي مع 

أخوي عبدالله مال الله.

أم محمد: أختي سوسن 
شلونچ؟

٭ الحمد لله.

بصراحة أخت سوسن مرة 
شفتچ في ملتقى فني كنتي 

لابسه لبس ما عجبني ولأني 
أحبچ أقولچ هالكلام؟

٭ أختي أم محمد منو الحين من 
البنات ما يلبسون الكل يلبس 
لبس يعجبه والحجي كذلك على 
الفنانات وأنا أعتقد ان اللبس 
حرية شخصية بس ما أعتقد 
اللي لابسته مو خادش للحياء 
لأني عندي أهل ويحاسبوني 

إذا فيه شي غلط.

شخبار مسرحيتچ »تحت 
الصفر«؟

٭ الحمد لله ماشية حالي وراح 
نعرضها في قطر الفترة الياية.

انتي أول مسرحية مع طارق 
العلي كانت »بخيت وبخيته« 

صچ؟
٭ ايه صچ ومسرحيتي »تحت 
الصفر« التجربــة الثانية مع 

سوسن هارون مع الزميلين مفرح الشمري وبشار جاسم في »ديوانية الأنباء«

)سالم الشمري( سوسن هارون تستمع لأسئلة الزميل مفرح الشمري 	

أكدت المذيعة والممثلة سوسن هارون انها عندما قدمت برنامج الأطفال »استديو الأبطال« مع زميلها عبدالله مال الله على قناة الراي لم تفكر 

بالتنجيم وانما كان همها تقديم قيمة تربوية للطفل خصوصا ان الأطفال حاليا عقولهم أصبحت مفتوحة عكس الأطفال في الماضي.

وأضافت في ردها على أسئلة القراء من خلال »ألو الأنباء« انها تفكر حاليا في إعداد برنامج للأطفال يحمل الكثير من المعلومات التي تفيده في 

الحياة، منوهة الى ان أفضل البرامج التي قدمتها طيلة مشوارها الفني هو برنامج »ولا كلمة للأطفال« الذي عرض على شاشة فنون التي لا تعلم 

لماذا استغنوا عنها، سوسن هارون كانت صريحة في ردها على أسئلة قراء »الأنباء« فيما يخص ملابسها التي وصفوها بالمثيرة بالإضافة الى 

علاقتها مع زميلاتها في الوسط الفني اللواتي لا يحبونها، وإلى التفاصيل:

كتب:  مفرح الشمري

استفدت من العمل 
مع الفنانة القديرة 

سعاد عبدالله 
وأتمنى العمل مع 

الفنانة القديرة حياة 
الفهد

الفنانة هدى حسين 
ما قصرت معاي 

في »حلفت عمري« 
و»خادمة القوم« 
وانتظروني معها

في »رصاصة منال«

أي بنت سواء كانت 
فنانة أو غيرها تحب 

أن تلبس وتبرز 
مفاتنها في هالوقت

العمل مع الفنان 
طارق العلي 

مسرحياً ضروري لأي 
فنان لأنه يساعده 

على الانتشار

اللي يدش مذيع 
أطفال عمره ما 

يفكر بالتنجيم وإذا 
فكر ضاعت هوية 

البرنامج اللي يقدمه

سوسن هارون


